
СУД ЭКСПЕРТИЗАСИНИ ЎТКАЗИШДА
ЭЛЕКТРОН АХБОРОТ ТИЗИМЛАРИ ОРҚАЛИ
ҲУЖЖАТЛАР  АЛМАШИНУВИНИ  ТАШКИЛ
ЭТИШ ТАРТИБИ ТЎҒРИСИДАГИ НИЗОМНИ
ТАСДИҚЛАШ ҲАҚИДА


Ўзбекистон Республикаси Президентининг "Суд-экспертлик фаолиятини янада такомиллаштириш ва соҳага замонавий технологияларни кенг жорий этиш чора-тадбирлари тўғрисида" 2025 йил 8 сентябрдаги ПҚ-270-сон қарори ижросини таъминлаш, шунингдек, экспертиза тайинловчи органлар ва суд-экспертиза ташкилотлари ўртасида электрон ахборот тизимлари орқали ҳужжатлар алмашинувини тўлиқ жорий этиш мақсадида Вазирлар Маҳкамаси ҚАРОР ҚИЛАДИ:

1. Ўзбекистон Республикаси Президентининг "Суд-экспертлик фаолиятини янада такомиллаштириш ва соҳага замонавий технологияларни кенг жорий этиш чора-тадбирлари тўғрисида" 2025 йил 8 сентябрдаги ПҚ-270-сон қарорига мувофиқ:
а) экспертиза тайинловчи органлар билан суд-экспертиза ташкилотлари ўртасида электрон ҳужжатлар алмашинувини таъминлашга мўлжалланган "E-ekspertiza" электрон ахборот тизимини жорий этиш белгилангани;
б) 2025 йил 15 декабрдан бошлаб "E-ekspertiza" платформаси экспертиза тайинловчи органларнинг ахборот тизимлари билан интеграция қилингани ва давлат суд-экспертиза муассасалари фаолиятига жорий этилгани;
в) "E-ekspertiza" платформаси ва экспертиза тайинловчи органларнинг ахборот тизимлари ўртасида ўзаро электрон ахборот алмашинуви қуйидаги босқичларда йўлга қўйилиши назарда тутилгани:
2026 йил 1 январдан бошлаб республика даражасидаги экспертиза тайинловчи органларда;
2026 йил 1 июндан бошлаб Қорақалпоғистон Республикаси, вилоятлар ва Тошкент шаҳри даражасидаги экспертиза тайинловчи органларда; 
2026 йил 1 сентябрдан бошлаб туман (шаҳар) даражасидаги экспертиза тайинловчи органларда жорий этилиши;
г) 2026 йил 1 июлдан бошлаб нодавлат суд-экспертиза ташкилотларида йўлга қўйилиши белгилангани маълумот учун қабул қилинсин.

2. Қуйидагиларни назарда тутувчи Суд экспертизасини ўтказишда электрон ахборот тизимлари орқали ҳужжатлар алмашинувини ташкил этиш тартиби тўғрисидаги низом 1-иловага мувофиқ тасдиқлансин:
электрон ахборот тизимлари орқали ҳужжатлар алмашинувини ташкил этиш;
суд экспертизасини тайинлаш ва иш материалларини юбориш;
электрон ахборот тизимлари орқали сўровларни қабул қилиш ва тадқиқотларни ўтказиш;
электрон ахборот тизимлари орқали ҳужжатлар айланиши тартиби ва муддатлари;
экспертиза тадқиқотлари якунига кўра хулоса тайёрлаш ва уни электрон ахборот тизимлари орқали юбориш тартиби.

3. Ўзбекистон Республикаси Ҳукуматининг 2-иловага мувофиқ айрим қарорларига ўзгартириш ва қўшимчалар киритилсин.

4. Адлия вазирлиги манфаатдор вазирлик ва идоралар билан биргаликда ўзлари қабул қилган норматив-ҳуқуқий ҳужжатларни бир ой муддатда ушбу қарорга мувофиқлаштирсин.

5. Ушбу қарорнинг бажарилишини назорат қилиш Ўзбекистон Республикаси адлия вазири А.Ж. Ташкулов зиммасига юклансин.


Ўзбекистон Республикасининг Бош вазири                                А. Арипов

